
Unión del Pueblo Navarro parlamentu-taldeak 9-16/PES-00023 galdera egin du. Hona Nafarroako Gobernuko Hezkuntzako kontseilariaren informazioa:
Irakasleen ehuneko 100ek eta gurasoen % 85ek D ereduko eskola berri bat sortzeari buruz egindako eskaera dela eta, Hezkuntza Departamentuaren asmoa da eskaera egin duten pertsonek eskatutakoa xeheki aztertzea. Halaber, zuzendaritza-taldearen, irakasleen klaustroaren, eskola-kontseiluaren eta ikastetxeko ikasleen gurasoen iritzia ezagutu beharra dago.
Agerikoa da elkarren arteko ezinegon bat dagoela ikastetxeko hezkuntza komunitateko sektore desberdinen artean, eta hori gertatzen da gai batzuen inguruko akordiorik ez dagoelako. Horrenbestez, arestian aipatu dugun azterketan desadostasunaren arrazoiak sartu behar ditugu, elkarren artean bereizita dauden hezkuntza komunitateko sektoreen jarrerak batzuk besteengana hurbiltzeko.
Asmoa da goitik behera ezagutzea egun dagoen egoeraren xehetasun guztiak: lehenbizi hezkuntzako sektore guztien arteko topaguneak aurkitzeko; bigarrenik, planteatutako arazoei konponbidea emateko balizko aukera guztiak ezagutzeko; eta, hirugarrenik, hezkuntza komunitateko pertsona gehienak asebeteko duen aukera bat adostu ahal izateko.
D ereduko gurasoek egindako eskaerari, "Noaingo San Miguel HLHIPan D-PAI ereduko eskola beri bat sortzeko behar diren izapideak egitekoari”, dagokionez:
2016ko urtarrilaren 28an Noaingo San Miguel Haur eta Lehen Hezkuntzako Ikastetxeko Eskola Kontseiluan D ereduko gurasoen eta irakasleen eskaera bat aurkeztu zen, non “laguntza eskatzen baitzen "Noaingo San Miguel HLHIPan D-PAI ereduko eskola beri bat sortzeko behar diren izapideei hasiera emateko”. Eskaera D-PAI ereduko 20 irakaslek eta haur hezkuntzako 1. mailatik hasi eta lehen hezkuntzako 5. mailara arteko taldeetako hainbat gurasok sinatuta zegoen; izan ere, gaur egun San Miguelen D eredua eskaintzen deneko taldeak dira horiek. Sinatzaileak ikasgela horietako familien % 90 baino gehiago dira; guztira, 80 familia inguru. Irakasleen kopuruari dagokionez, D ereduko irakasleen % 80 baino gehiago dira. Guztira, 130 sinadura aurkeztu ziren. Ikastetxeko guztizkoa hartuta, 530 familiatatik 81 dokumentuaren alde daude: % 15 inguru dira.
D ereduko gurasoek eta irakasleek egindako eskaera urtarrilaren 29an jakinarazi zitzaien telefonoz ikuskapen zerbitzuei. Gainera, Nafarroako Gobernuko Hezkuntza Departamentuko erregistroan aurkeztu zen. 
Bai San Miguel ikastetxeko zuzendari Juan Carlos Turumbay jaunak, bai ikasketa-buru Marisa Sorbet Sánchez andreak baieztatu zuten urtarrilaren 28a baino lehen ez zela eskaera edo iruzkinik batere aurkeztua D-PAI ereduko eskola berri bat sortzeko. D ereduko gurasoek eta irakasleek eskola berri bat sortzeko egindako eskaerak zortzi gai zehatz biltzen zituen, eta gai horiei erantzun zitzaien:
	D-PAI PROGRAMAKO FAMILIA ETA IRAKASLEEN ESKARIAK 
	ZUZENDARITZA TALDEAREN BALORAZIOAK 

	
	

	· Eskola-komunitateko kide guztien inplikazioa bultzatuko duen eskola publiko bat. 
	Ados gaude. 

	· Eskola euskaldun bat, gure kultura sustatuko duena. 
	Ados gaude, eta gehitzen dugu ikastetxean lantzen diren komunikazio-hizkuntza guztien kultura ere sustatu behar duela. 

	· Eskualdeko eskola bat, gure herrian integratua. 
	Ados gaude. 

	· Eskola eleanitz bat, euskarazko egiazko murgiltzea bermatzen duen hezkuntza-sistema batean oinarritua, kalitatezko ingelesarekin. 
	Ados gaude, eta gehitzen dugu egiazko murgiltzea bermatu behar duela, komunikazio-erreferenteari begiratuta, ikastetxean lantzen diren komunikazio-hizkuntza guztietan. 

	· Irakaskuntza eredu berekia. 
	Ados gaude, eta horixe ari gara aurrera eramaten gure hezkuntza-proiektuari jarraituz. 

	· Baliabide pedagogiko berritzaileak eta prestakuntza etengabean ari diren irakasleak dauzkan eskola bat. 
	Ados gaude. 

	· Hezkuntza integrala bermatzen duen eskola bat, ikasleen erritmo, interes, baldintza eta izaera desberdinak errespetatzen dituena. 
	Ados gaude; izan ere, irakaskuntzak banakakoa izan behar du. 

	· Bi eskolen artean bizikidetasun egokia mantentzeko konpromisoa. 
	Bi eskola baldin badaude, ados gaude bizikidetasun egokia izatearekin. 


Gainera, San Miguelgo (Noain) zuzendaritza taldeak ikuskapen zerbitzuei D ereduko gurasoen eta irakasleen eskaeraren berri eman zien, adierazgarriak iruditzen bazitzaizkien ere.
D-PAI ereduko gurasoek zuzendaritza-taldeari 2015eko ekainean aurkeztutako dokumentua, non eskari batzuk eta zuzendaritza-taldeak haiei emandako erantzuna agertzen baitira:
ESKARIAK

ERANTZUNAK 
	Haurrek elkarrekin euskaraz bizitzeko aukera izanen duten ingurunea: korridorea, patioa, jantokia, txangoak, ikasgela (ereduak nahastuta daude). 
	Elkarrekin euskaraz bizi daitezke eta bizi behar dute, zeren eta euskara gure proiektuko komunikazio-hizkuntzetako bat baita. Elkarren ondoan dauden D-PAI ereduko ikasgelak badaude. Jantokian euskaraz hitz egiten duten begiraleak badaude. Komunikaziorako erreferentetzat euskara duten irakasleek euskaraz hitz egiten dute ikasleekin uneoro, egoera guztietan eta toki guztietan. Ahaleginak egiten ditugu euskarazko jarduera osagarriak egon daitezen; ahaleginak egiten ditugu A-PAI ereduko ikasleekin joan daitezen, horiek ere euskara komunikazio-hizkuntzatzat baitute. 

	PAI-D ereduan lan egiten duten irakasleen hizkuntza-eskakizuna (guztiek euskaldunak izan beharko lukete). 
	Eredu horretan lan egiten duten irakasle guztiak euskaldunak dira. 

	Gaztelania: lehen hezkuntzako 3. mailan sartzea, Iruñerriko gainerako PAI-D ereduetan egiten den bezala. 
	Gure hizkuntza-proiektuan, gaztelania, komunikazio-hizkuntzetako bat denez, haur hezkuntzako 1. mailatik lehen hezkuntzako 6. mailara arte lantzen da. D-PAI ereduan astean hiru saio dira. 

	Haurren beharrizan emozionalak. Ikasgela berean irakasle ugari (9 ikasle bitarte 3 urtekoen gelan). 
	Kasu jakin batean gertatu zen haur hezkuntzako 1. mailako tutoretzaz arduratu behar zuen irakasleak, semea gela horretan zeukanez, eskatu zuela tutorea ez izatea, eta zuzendaritza-taldeak ontzat eman zuen hori. Haren tokia eginkizun berezietan eta lanaldi murriztuarekin zegoen irakasle batek hartu zuen, eta beste irakasle batekin osatu behar izan zen hori, baina azken horrek askotan huts egin behar izan zuen gela horretan, bere alaba batek zeukan gaixotasun larria zela eta. 


Bere garaian gurasoei emandako erantzunak gehiago zabalduz, zuzendaritza-taldeak dio modua legokeela D ereduko ikasleak ikastetxean elkartzeko aukera aztertzeko. Hala eta guztiz ere, aukera horrek espazio-muga batzuk badauzka:
-Haur hezkuntzako gelategia, berriki eraikia, ikastetxeko eremu jakin batean dago, eta komunak bi gelatik bi gelara daude. 
-Lehen Hezkuntzako gela batzuek (3. mailatik aurrera) pantaila interaktiboak dauzkate; beste batzuek, berriz, ez. Balizko kokapen berriak berarekin ekar dezake pantailak aldatu behar izatea, bai eta beste baliabide batzuk behar izatea ere, eta horrek nolabaiteko kostu ekonomikoa dauka.
Otsailaren 2an, San Miguelgo zuzendaritza-taldeak idatz-ohar bat bidali zion eskola komunitateari, non guztiz jaso baitzuen D-PAI ereduko familien eta irakasleen talde batek eskola berri bat sortzeko egindako eskaria. Albistea biharamunean argitaratu zen hedabide batean.
Otsailaren 2an, D-PAI ereduko familien batek eta irakasleen talde batek bilera bat eskatu zuten San Miguelgo zuzendaritza-taldearekin, D-PAI ereduko eskola berri bat sortzeko egiten ari diren izapideen berri emateko, gardenak izate aldera. Zuzendaritza-taldearen arabera, bileran ez zuten zehaztu norekin bilduak ziren edo norekin bilduko ziren, ezta noiz ere.
Noainen D-PAI ereduko ikastetxe berri bat sortzeko eztabaida bertako udalaren otsailaren 9ko osoko bilkuran ere aztertu zen. Arestian aipatu dugun "Noaingo San Miguel HLHIPan D-PAI ereduko eskola beri bat sortzeko behar diren izapideak” egitearen aldeko dokumentua eta 130 sinadurak aurkeztu ziren. Udaleko talde politiko batek osoko bilkuraren babesa nahi zuen D ereduko eskatzaileentzat, baina, azkenik, mozioa erretiratu zuen bera bozkatu baino lehen. 
Udaleko osoko bilkuran iruzkin batzuk egin ziren –prentsan jasota daude– D-PAI ereduko ikasleen ezagutza maila txikiei buruz. Bada, horiei dagokienez, komeni da buruan edukitzea hauxe lehenengo urtea dela D ereduko ikasleek Nafarroako Gobernuko kanpoko zentsu-probak egiten dituztena. Horrenbestez, ezin dugu emaitzei buruzko azterlan ebolutibo bat egin, orain arte ezin izan baita ebaluaziorik egin, eredua ezartzen ari zelako. Une honetan, lehen hezkuntzako 5. mailara iristen da. Honako hauek dira San Miguel ikastetxeko 2014-15 ikasturteko D ereduko 3. mailako ikasleen kanpoko ebaluazioen emaitza akademikoak:
	
	2014-15

	Hizkuntza-gaitasuna: Testuak euskaraz
	525 (+38)

	Irakurmena euskaraz
	504 (+16)

	Ingeles-gaitasuna: Ahozkoa
	

	Irakurmena/testuak   
	526 (+40)

	Matematika-gaitasuna
	487 (+19)


Datu hauek interpretatzeko, honako hau hartu beharra dago kontuan:
– Lortutako batez bestekoa Nafarroakoa (500) baino altuagoa da, matematika-gaitasunean izan ezik.
– Nabarmentzekoa da emaitzak positiboak direla, estatus ekonomiko, sozial eta kulturalaren adierazleari dagokionez (parentesi arteko datuak), eta, horrenbestez, zabal gainditzen dituztela aztertutako gaitasun guztietan espero ziren emaitzak, baita matematikan ere.
Otsailaren 12an, San Miguel ikastetxe publikoko ama batek, Marina Aldaba Beguristáin andreak, ikuskapen zerbitzuetara jo zuen eta dokumentu bat aurkeztu zuen, zeinerako sinadurak biltzen ari baitzen. Dokumentu horretan aipatzen da bizikidetasuna sustatzeko beharra, eta ikastetxeko arazoei guztien artean aurre egin behar zaiela. Otsailaren 18an, txostena ikuskapen zerbitzura bidali zen, hura babestu zuten San Miguel ikastetxeko 451 gurasoren sinadurarekin. 
2016ko otsailaren 25ean, Noaingo San Miguel Haur eta Lehen Hezkuntzako Ikastetxeko Eskola Kontseiluan aurkeztu zen, 451 gurasok sinatua, honako izenaren pean: "Ikastetxeko D ereduko guraso gehienen eta irakasleen eskaeraren aurreko erreakzioa eta Noaingo San Miguel Haur eta Lehen Hezkuntzako Ikastetxe Publikoko eskola komunitatea batzearen alde lan egiteko eskaera...". dokumentu horretan puntuz puntu erantzuten zaio D ereduko gurasoek eta irakasleek urtarrilaren 28an egindako eskariari, eta "laguntza eskatzen da Hezkuntza Departamentuari behar diren laguntza, denbora eta lankidetza eskatzeko ikastetxe batuari eutsi ahal izateko, baterako helburu partekatuen alde lan eginez; besteak beste, Nafarroako hezkuntza publiko euskaldunaren kalitatea". Idazki honi familien % 60k eman zien babesa: 530 familietatik 321ek.
Eskola Kontseiluak, 2016eko otsailaren 25ean egindako bilkuran, aho batez erabaki zuen, zuzendaritza-taldeak proposatuta, irakasleen batzorde bat sortzea, hiru ereduetako (G, A eta D) ordezkariekin, ikastetxean lanerako giroa eta bizikidetasuna errazteko neurriak elkarrekin adosteko. Otsailaren 2an, batzorde horren lehenengo bilera izan zen.
D-PAI ereduko gurasoen eta irakasleen taldeak aurkeztutako proposamena aurrera eramateko behar diren espazioak aztertu ziren, bai eta Noainek derrigorrezko irakaskuntzak emateko dauzkan espazioen egoera orokorra ere:
D-PAI ereduko gurasoen eta irakasleen taldeak aurkeztutako proposamena aurrera eramateko behar diren espazioei dagokienez, esan beharra dago hori ezinbestez lotu beharra dagoela Noainek derrigorrezko irakaskuntzak emateko dauzkan espazioen egoera orokorrarekin. Gaur egun Noainen (San Miguelen haur eta lehen hezkuntzarako eta Elortzibarren DBHrako) derrigorrezko irakaskuntzetan matrikulatuta dauden ikasleei dagokienez eta datozen ikasturteetarako espero daitekeen eskariari dagokienez, 16 urtera bitarteko eredu guztien eskariari erantzunez gero, honakoa esan dezakegu:
Datorren ikasturtean, 2016-17koan, aurreikusten da San Miguel Haur eta Lehen Hezkuntzako ikastetxeak eta DBHIak ikasle guztiak hartu ahal izanen dituela.
2017-18 ikasturtean, arazoren bat aurreikus daiteke San Miguel ikastetxeko espazioetan (gela bat/bi gela), baldin eta azken hiru ikasturteetako matrikula-mailei eusten bazaie; halere, duela zenbait urtetatik herrian ez da etxebizitza berri askorik entregatu. DBHIan, espazio-arazoren bat (ikasgela bat) egon daiteke D ereduko ikasleak integratzearen ondorioz.
2019-19 ikasturtean aurreikusten da San Miguelen espazio-arazoak handituko direla, baina hori, betiere, matrikulazioen araberakoa izanen da. Elortzibar DBHIan ikasgelen falta handiagoa aurreikusten da.
2019-20 ikasturtean, aurreikusita dago San Miguelgo ikastetxean espazioak faltatzea (3 eta 6 ikasgela bitarte, guztira). DBHIan ere espazioak faltako dira: guztira, 6 ikasgela bitarte falta litezke, guztira.
Noaingo eta eskualdeko ikastetxe publikoen (derrigorrezko irakaskuntzak) espazio arazoetarako konponbideak askotarikoak izan daitezke: Hala eta guztiz ere:
a) Hezkuntza sistemaren plangintza orokorraren esparruan aztertu behar da hori.
b) Ikastetxeak zabaltzeko edo/eta hobetzeko guztira behar diren inbertsioen baitan aztertu beharrekoa da.
c) Beste gai bat ere badago, une honetan Noainen eragin sozial handia duena: hizkuntza ereduak bereizi behar diren ala ez.
Departamentuak askotariko konponbideak bila ditzake, baina haietan sakondu beharra dago, hezkuntzaren arloko plangintzak eskatzen duen ikuspegi sistemikotik:
1. 3-16 urteko ikasleentzako D ereduko ikastetxe bat sortzea. 
Honako hauek hartu behar dira kontuan: epe luzera DBHko ikasleen kopurua txikia izatea (esate baterako, hiru urteko 16 ikasle daude une honetan; lerro bakarra egonen litzateke); gaztelaniazko ikasleak (Noain, Beriain eta Elokoak) ez lirateke sartuko Elortzibar DBHIan; kostu ekonomikoa; aintzat ez hartzea 451 gurasok eskatutakoa, ereduak elkarrekin jarraitzearen alde egin baitute; D ereduko guraso eta irakasleen eskaria aintzat hartuko litzateke, 130 sinadurarekin ereduak bereiztearen alde egin baitute; Noaingo Udalarekin akordio batera iritsi beharko litzateke lursailak lagatzeko eta gero ikastetxearen mantentzeaz ardura dadin...
2. DBHI berri bat sortzea (lau/bost lerrotakoa), non eredu guztiak batera bilduko diren, eta D ereduko haur eta lehen hezkuntzako ikasleak egungo DBHIan egotea (Noaingo antzinako eskola da, udalaren titularitatekoa). 
Kontuan hartu beharrekoak: espazio arazoak epe luzera konpontzen ditu; ereduak haur hezkuntzan eta lehen hezkuntzan bereizita egonen lirateke, baina ez DBHn; kostu ekonomikoa; Noaingo Udalarekin akordio batera iritsi behar izatea lursailak, zamarik gabe, lagatzeko.
3. San Miguelgo eta Elortzibarko DBHIko instalazioak zabaltzea. 
Kontuen hartu beharrekoak: ereduak ez dira bereizten ez haur eta lehen hezkuntzan, ez DBHn; kostu ekonomikoa; bideragarritasun arkitektonikoa, bereziki DBHIaren kasuan.
4. Beriaingo ikasleak 12 urtetatik aurrera Noaingoaz beste institutu batera eramatea.
Kontuan hartu beharrekoak: aztertu behar da instituturen batean tokirik dagoen, bereziki Plaza de la Cruz institutuan, edo/eta dauden institutuak egokitu behar dira (sei ikasgela inguru gehiago); ereduak ez lirateke bereiziko ez haur eta lehen hezkuntzan, ez DBHn ere; litekeena da Noaingo ikasleek (A-G eta D ereduak) DBHIan espazio arazoak izatea.
Azkenik, San Miguelgo D eta A-G ereduetako ikasleak (ingelesez ikasteko programakoak izan ala ez) ikastetxe desberdinetan bereizteko aukerari dagokionez:
Egiazki ez dago denborarik ikastetxe berria egiteko, gutxienez ere datozen bi urteetan. Horrenbestez, bereizte hori ezin izanen litzateke eraikin desberdinetan egin.
Baldin eta eraikin berean beste zuzendaritza bat sortzea erabakiko balitz, argi eduki behar dugu San Miguel ikastetxeko egungo eraikinean ez dagoela espazio-aukerarik zuzendaritzarako eta ikasketen burutzarako bulegoak egiteko, beste jantoki bat edukitzeko, irakasleentzako beste areto bat edukitzeko, beste liburutegi bat izateko, eta abarretarako. Aipatu dugun bezala, litekeena da 2017-18 ikasturtean espazio arazoak izatea.
Neurri batzuk har litezke bizikidetasuna erraztuko luketenak; esate baterako D ereduko ikasleak eraikineko hegal batean jartzea; halere horrek ondorio batzuk izanen lituzke:
Egiten zaila da, haur hezkuntzarako ikasgelak espezializatuta daudelako eta lehen hezkuntzako komunak partekatu beharko liratekeelako. Agian, errazagoa izanen litzateke alde batetik D ereduko haur hezkuntzako ikasleak biltzea eta bestetik De reduko lehen hezkuntzakoak.
3. mailatik aurrerako ikasgelek pantaila interaktiboak dauzkate, eta haiek tokiz aldatzeak, kasua balitz, kostu handia izanen luke. 
Ikastetxeko erabilera komuneko espazio batzuetan akordio batzuetara hel liteke, D ereduko ikasleek jarduerak euskaraz egin ahal izatea errazte aldera, logikoak diren espazio-mugekin.
Halaber, horretarako sortu den batzordean, Eskola Kontseiluaren babesarekin, gaur egun aztertzen ari diren beste neurri batzuk har litezke. Haien berri eman dugu jada.
Iruñean, 2016ko martxoaren 11n
Hezkuntzako kontseilaria: José Luis Mendoza Peña
